
   దీక్ష వహింపవే ధవళదేహుఁడ! శంకరమంచికూళపైఁ

   బక్ష మదేల దుష్టజనభంజన! సజ్జనభావరంజనా!



సీ. పరశురాముఁడు తండ్రిపంపున రేణుకన్

            దనతల్లి యనకయ నఱికివైచె

   జనకజాపతి తండ్రిపనుపున రాజ్యంబు

            వాసి మహారణ్యవాసి యయ్యెఁ

   గుండినముని జనకునియాజ్ఞచే సంశ

            యింపక గోవుల హింసఁ జేసె

   భీష్ముఁడు తండ్రియభీష్టంబుఁ దీర్ప రా

            జ్యశ్రీసుఖాదికార్యములు విడచె

   తండ్రిపంపునఁ దనకన్నతండ్రి పేరుఁ

   జెప్పుకతన నదత్తుఁడే చింతలూరి

   మంగరా జిట్లు శంకరమంచిపండి

   తుండు దీర్చుట జీవన్మృతుండుఁ గాఁడె.



సీ. వసుదేవసుతుఁడన్న వాక్యంబుననె పద్మ

            నాభుండు నందనందనుఁడు గాఁడె

   మాద్రీతనయులన్నమాత్రంబుననె కవల్

            కౌంతేయు లన్నవిఖ్యాతిఁ గనరె

   పార్వతీసుతుఁ డని పల్కినంతనె కుమా

            రుఁడును దాఁ గార్తికేయుఁడును గాఁడె

   బాపిరాడ్సుతుఁ డన్న భాషనె మంగన్న

            ధృతిజగ్గరాడ్దత్తసుతుఁడు గాఁడె

   వేదశాస్త్రపురాణముల్ వినియుఁ గనియు

   నెఱిఁగి యెఱుఁగనివాఁడునై యిట్లు విత్త

   వాంఛ నన్యాయముగఁ దీర్చు పండితుండు

   ఘోరనరకంబులందునఁ గూలకున్నె.

		 ఈ పేజీలో చివరి మార్పు 17 జనవరి 2021న 08:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

